
Terima Kasih,Cikgu

Lama benar Mei Ling merenung pokok-pokok sayurnya yang subur

menghijau. Di hujung sana, beberapa orang pekerja warga Bangladesh dan 

Indonesia sedang sibuk menyiram, membaja dan merumput batas-batas sayur. 

Lama juga Mei Ling mencatur untung rugi yang bakal dituai daripada hasil sayur-

sayurannya untuk penanaman musim ketiga ini. Sejauh-jauh mata dan 

fikirannya dilempar ke tengah-tengah ladangnya yang mempunyai keluasan kira-

kira lima puluh hektar, imbauan sesekali menggamit kenangan silamnya. 

Tidak mudah untuk berjaya sehingga sampai ke tahap ini, jatuh bangun 

dalam hidup memerlukan kecekalan dan ketabahan. Demikianlah falsafah dan 

prinsip yang dibina sendiri oleh Mei Ling. Hampir sepuluh tahun Mei Ling 

berkelana mencari tapak dan asas yang kukuh untuk memperoleh kejayaan 

dalam bidang yang diceburinya kini. Bidang yang dipilihnya itu, membuatkannya 

terpisah daripada khalayak rakan-rakan.

Rakan-rakannya lebih berminat untuk menceburi bidang-bidang yang 

popular dalam kalangan masyarakat. Misalnya, mereka berminat untuk memilih 

kerjaya sebagai doktor, jurutera, peguam, guru dan sebagainya. Kebanyakan 

rakannya juga mendapat kelulusan daripada institusi pengajian tinggi tempatan 

dan sebilangan kecilnya mendapat kelulusan daripada institusi pengajian tinggi 

luar negara. Mereka lebih cenderung untuk bekerja di pejabat yang berhawa 
dingin dan selesa. 

Hal ini sangat bertentangan dengan Mei Ling yang hanya 
mendapat pendidikan sehingga tingkatan lima. Mei Ling gemar melakukan 
pekerjaan yang mencabar kemampuan dan keupayaannya sebagai seorang 
insan. Walaupun Mei Ling seorang perempuan, berkat kesabarannya selama ini 

telah membuahkan hasil yang lumayan. Dia kini menjadi petani, pekebun dan 

peladang wanita yang berjaya. Di samping itu,  Mei Ling telah berjaya 

membuktikan bahawa kaum wanita juga mampu melakukan kerja-kerja yang 

biasanya dilakukan oleh kaum lelaki sahaja. Ini menunjukkan kaum wanita 

bukanlah kaum yang lemah dan tidak mampu untuk hidup berdikari. Mereka juga 

mampu menandingi dan bersaing dengan kaum lelaki. 


Segala-galanya berlaku tanpa sebarang perancangan. Walau apa-apa 

pun Mei Ling tetap bersyukur atas segala yang terjadi kepada dirinya. Walaupun 

pencapaian akademiknya tidak setinggi mana, namun keyakinan untuk 

melakukan sesuatu kerja atas landasan kebenaran menatijahkan dirinya sampai 

pada kedudukan tersebut. Selebihnya, Mei Ling berbangga kerana dia mampu 

menyuapkan rezeki kepada beberapa orang pekerja asing yang tumpang 

mencari pekerjaan dengannya. Malah Mei Ling turut berpuas hati dengan sikap 

rajin dan tulus ikhlas pekerja-pekerjanya itu. Meskipun mereka bukanlah 

warganegara Malaysia, Mei Ling dapat berkomunikasi dan bekerjasama dengan 

baik bersama mereka.

“Awak kalau tak nak belajar, lebih baik berhenti. Balik kampung dan 

tanam sayur.” Tiba-tiba meletup suatu sindiran pedas daripada mulut Cikgu 

Nazman.

Sebagai pelajar, Mei Ling tidak betah untuk melawan cakap gurunya.
 Untuk melenting jauh sekali. Namun jauh dalam benak hatinya, Mei Ling terlalu 

kecewa dengan kata-kata Cikgu Nazman itu. Mei Ling tahu bahawa dia tidak 

begitu cekap dalam subjek Fizik sejak dia berada di tingkatan empat lagi. 

Bukan sahaja itu, Cikgu Nazman juga sering menyindir rakan sekelasnya, Mohan 

yang lemah dalam subjek tersebut. Kelemahannya itulah yang menjadi 
habuan Cikgu Nazman untuk selalu menyindirnya. Walaupun sindiran tersebut 
sebagai strategi untuk memulihkan semangat juang Mei Ling, namun apabila 
sering dimuntah-muntahkan begitu menyebabkan Mei Ling berasa begitu 
kecewa. Perasaannya amat terguris apabila sering disindir begitu. Sebagai 

remaja, Mei Ling tentu ada perasaan untuk berasa malu kepada rakan-rakan 

yang lain.

“Cikgu! Saya mahu menyahut cabaran cikgu dahulu. Saya percaya 

bahawa tiada apa yang kurang jika saya menjadi penanam sayur. Saya harus 

buktikan yang anak murid cikgu mampu berdikari.” Mei Ling antara sedar dengan 

tidak telah memperoleh satu semangat baru. Dia begitu nekad dan berani 

melemparkan kata-kata mencabar begitu kepada Cikgu Nazman. Cikgu Nazman 

terdiam mendengar kata-kata Mei Ling. Dia tahu bahawa anak muridnya itu 

tercabar dan mahu membuktikan kebolehannya.
Mei Ling sedar, jalan yang dipilihnya bukanlah suatu bidang yang popular, 

lebih-lebih lagi bagi seorang anak remaja sepertinya. Bergelumang dengan 

lumpuh dan menjadi pahlawan cangkul. Begitulah tradisi yang sering diletakkan 

pada petani, peladang dan pekebun. Justeru, Mei Ling mempunyai wawasan 

untuk keluar daripada belenggu jumud terhadap dunia pertanian yang telah 

sekian lama terpahat dalam minda masyarakat.

“Selamat sejahtera! Ini Cikgu Nazman?”


“Ya, saya Nazman. Err, siapa kamu?” suara Cikgu Nazman terketar-ketar.


“Eh, cikgu dah lupa! Saya Mei Ling.” Serentak dengan itu, tangan mereka 
mula bertaut.


“Oh, ya, saya ingat! Di mana kamu bekerja sekarang, Mei Ling?” Cikgu 

Nazman agak kaget apabila berhadapan dengan situasi begitu.


“Saya dari ladang tadi. Saya ke sini kerana ada undangan daripada 

pengurus bank untuk berbincang tentang pakej pembiayaan ketiga untuk projek 

tanaman sayur saya. Saya sudah berjaya sekarang, cikgu. Berjaya atas cabaran 

cikgu dahulu. Tentu cikgu masih ingatkan? Saya menyahut cabaran cikgu untuk 

menjadi penanam sayur.”

Mei Ling tahu, keruh air muka Cikgu Nazman menampakkan dia tidak 

selesa untuk berbincang tentang perkara itu. Guru itu umpama cacing 

kepanasan lagaknya.


“Walau apa-apa pun terima kasihlah, cikgu. Selama ini pun saya telah 
lama mencari cikgu untuk menyampaikan ucapan terima kasih. Sepuluh tahun 
sudah berlalu. Hari ini baru saya benar-benar mengerti dan memahami bahawa 
jalan hidup kita bukanlah terletak pada satu landasan sahaja. Jika tidak kerana 

sindiran cikgu dahulu, mungkin saya tidak sampai sehingga ke tahap ini. Benar 

pada mulanya saya amat terluka hati apabila selalu disindir begitu tetapi kini 

saya bersyukur.” Jelas Mei Ling dengan panjang lebar. Dia tersenyum puas.

“Jadi Mei Ling masih berdendam dengan saya. Sebenarnya sindiran saya 
kepada Mei Ling bukanlah kerana sakit hati atau sekadar melepaskan geram 
semata-mata, tetapi sindiran tersebut bertujuan menaikkan semangat Mei Ling 
untuk belajar dengan lebih tekun dalam subjek tersebut. Saya ingin 

melihat Mei Ling berjaya dengan cemerlang dalam peperiksaan yang diduduki.” 

Celah Cikgu Nazman bersungguh-sungguh.

“Tidak! Saya tidak pernah berdendam kerana peristiwa silam. Itulah tanda 

ingatan saya terhadap cikgu. Lagipun, sekarang saya sudah berjaya dengan 

jalan hidup saya sendiri. Saya tidak berdendam kepada cikgu. Baik atau buruk 

kata-kata yang keluar daripada mulut seseorang guru mesti ada hikmah yang 

tersirat disebaliknya. Saya sedar bahawa guru berperanan untuk menghasilkan 

rakyat yang progresif, mahir serta cekap supaya mereka bakal melaksanakan 

tugas dengan produktif serta sempurna dalam memberikan sumbangan terhadap 

kemajuan dan pembangunan negara. Cuma saya memohon jasa baik daripada 
warga pendidik agar tidak terlalu cepat meletakkan kedudukan yang terlalu 

rendah kepada pelajar yang lemah seperti saya. Saya harap cikgu faham.”


“Terima kasih, Mei Ling. Cikgu faham maksud di balik kata-kata Mei Ling 

itu. Mei Ling, cikgu minta diri dahulu kerana cikgu dikehendaki ke pejabat 

pelajaran daerah atas urusan rasmi sekolah. Cikgu ucapkan selamat maju jaya!”


“Baiklah. Ini nombor telefon saya. Jika cikgu memerlukan sebarang 
bantuan daripada saya, hubungilah saya. Saya sedia untuk menghulurkan 

bantuan mengikut kemampuan saya. Cikgu, jemputlah ke ladang sayur saya. Ini 

alamatnya. Terima kasih, cikgu!”

“Sama-sama. Semoga kita berjumpa lagi.”
(991 patah perkataan)

